
Хĕл иртет... Ĕçлемесессĕн

Сисĕн: ăс-тăн иксĕлет,

Калăн: пурăнăç иртет...



Пур-ха шур кĕтрет — хĕл чунĕ!

Ача ăсĕ пек таса...

Юлтăр — лăпкăн çуталса.



Пултăр сан куну — ĕç кунĕ:

Хĕл сăнне сан ачалла

Курмалла, кăтартмалла.



Ан хăра: тем те пĕрлештĕр

Пĕр пулса пĕр сăнарта:

Тĕксĕм хир, сенкер ката;



Лăпкăн çырăнтăр, йĕрлештĕр

Чĕрĕ çăлтăрăн çути —

Чĕрепе çĕре çити!..



Кĕлчечек аса килет-и, —

Кĕрт — васкавсăр çутипе,

Сад чĕри пек пăнчипе...



Пăшăлтат: «Манпах — тивлетĕм!»

Çĕр çинчи кашни куну

Пултăрах — хавхалану...



Емĕрне те сирĕлмессĕн,

Шурă çутă — хăнара,

Туссенче, йышра, чунра!..

